Salm 20
Duw yn achub y brenin 
1 Boed i'r ARGLWYDD dy ateb pan wyt mewn trafferthion; boed i Dduw Jacob dy gadw di'n saff. 

2 Boed iddo anfon help o'r cysegr, a rhoi nerth i ti o Seion. 3 Boed iddo gofio dy holl offrymau, a derbyn dy offrymau sydd i'w llosgi. 4 Boed iddo roi i ti beth wyt ti eisiau, a dod â dy gynlluniau di i gyd yn wir. 
5 Wedyn byddwn yn bloeddio'n llawen am dy fod wedi ennill y frwydr! Byddwn yn codi baner i enw ein Duw. Boed i'r ARGLWYDD roi i ti bopeth wyt ti'n gofyn amdano! 
6 Dw i'n gwybod y bydd yr ARGLWYDD yn achub ei eneiniog, y brenin. Bydd yn ei ateb o'r cysegr yn y nefoedd ac yn rhoi buddugoliaeth ryfeddol iddo, trwy ei nerth. 
7 Mae rhai yn brolio yn eu cerbydau rhyfel a'u meirch, ond dŷn ni'n brolio'r ARGLWYDD ein Duw. 
8 Byddan nhw'n syrthio ar lawr, ond byddwn ni'n sefyll yn gadarn. 
9 Bydd yr ARGLWYDD yn achub y brenin. Bydd yn ateb pan fyddwn ni'n galw arno. 
......................
Gweddi am lwyddiant i’r brenin sydd ym mhedair adnod cynta’r Salm hon. Mae adnodau 5 i 7 yn dangos hyder Dafydd yn Nuw. Yn adnod 8 darllenwn bod y gelyn yn colli, ac mae’r Salm yn gorffen ar nodyn sicr – sef y bydd Duw yn ateb ac yn achub y brenin.
Ar y wyneb sôn am Dafydd mae’r Salm. Roedd Dafydd wedi cael ei eneinio (ei ddewis gan Dduw) yn frenin Israel –

Roedd yn fachgen iach yr olwg gyda llygaid hardd — bachgen golygus iawn. A dyma'r ARGLWYDD yn dweud, “Tyrd! Hwn ydy e! Eneinia fe â'r olew.”13 Felly dyma Samuel yn tywallt yr olew ar ben Dafydd o flaen ei frodyr i gyd. Daeth Ysbryd yr ARGLWYDD yn rymus ar Dafydd o'r diwrnod hwnnw ymlaen. (1 Samuel 16:12-13)
Cyfrifoldeb y brenin oedd gwarchod ac amddiffyn ei bobl yn erbyn pob gelyn. Cyfrifoldeb y brenin oedd sicrhau bod y milwyr yn barod am ryfel. Felly roedd cerbydau rhyfel a'u meirch yn bwysig iawn i’r Brenin Dafydd. Ond, fel mae adnod 7 yn cadarnhau roedd Dafydd yn cadw ei lygaid nid ar bethau’r ddaear yma’n unig – roedd o’n codi ei lygaid at Dduw. Roedd Dafydd yn credu mai Duw oedd yn rhoi’r fuddugoliaeth i frenin a byddin. Dyna pam roedd o mor hyderus wrth gyhoeddi -   dŷn ni'n brolio'r ARGLWYDD ein Duw. Byddan nhw'n syrthio ar lawr, ond byddwn ni'n sefyll yn gadarn.
Yn aml iawn yn y Salmau medrwn weld Iesu Grist yng ngeiriau Dafydd. Mae holl hanes yr Hen Destament yn gysgod o’r hyn oedd am ddigwydd yn amser y Testament Newydd. Iesu ydy ‘Eneiniog’ Duw, ac roedd/mae ganddo elynion -
Mae brenhinoedd daearol yn gwneud safiad a'r llywodraethwyr yn dod at ei gilydd i wrthwynebu'r Arglwydd, ac i wrthwynebu ei Eneiniog. (Actau 4:26)
Yn y Salm (adn.5) darllenwn am godi baner i ddangos buddugoliaeth yn y frwydr. Bydd ‘eneiniog’ Duw yn sicr o ennill y frwydr. Yn llyfr ola’r Beibl, sef Llyfr Datguddiad mae Iesu’n cael ei bortreadu fel marchog sy’n arwain byddin y nef yn erbyn gelynion Duw. 

Y marchog ar gefn ceffyl gwyn (Datguddiad 19: 11-16)
11 Roedd y nefoedd yn llydan ar agor, ac o'm blaen i roedd ceffyl gwyn â marchog ar ei gefn. ‘Yr Un ffyddlon’ ydy'r enw arno, a'r ‘Un gwir’. Mae'n gyfiawn yn y ffordd mae'n barnu ac yn ymladd yn erbyn ei elynion. 12 Roedd ei lygaid fel fflam dân, ac roedd llawer o goronau ar ei ben. Roedd ganddo enw wedi ei ysgrifennu arno, a neb yn gwybod yr enw ond fe'i hun. 13 Roedd yn gwisgo mantell oedd wedi ei throchi mewn gwaed, a'i enw oedd ‘Gair Duw’. ’14 Roedd byddinoedd y nefoedd yn ei ddilyn, yn marchogaeth ar geffylau gwynion ac yn gwisgo dillad o liain main gwyn glân. 15 Roedd cleddyf miniog yn dod allan o'i geg, a bydd yn ei ddefnyddio i daro'r cenhedloedd i lawr. “Bydd yn teyrnasu drostyn nhw gyda theyrnwialen haearn. Bydd yn sathru'r gwinwryf (sy'n cynrychioli digofaint ffyrnig y Duw Hollalluog). 16 Ar ei fantell wrth ei glun mae'r teitl hwn wedi ei ysgrifennu: 

BRENIN AR FRENHINOEDD AC ARGLWYDD AR ARGLWYDDI
Does dim gobaith i elynion Duw. Mae Duw yn gweld ei bobl, yn gwrando arnyn nhw ac yn ymateb i i’w hamddiffyn nhw. Mae’r hyn dŷn ni wedi ei ddarllen a’i ddysgu o’r 20 Salm cyntaf wedi bod yn gyson iawn. Mae’r frwydr eisoes wedi ei hennill yn y pendraw – a Duw sy’n rhoi’r fuddugoliaeth.

